
FIL-QORTI ĊIVILI 

SEZZJONI TAL-KUMMERĊ 

 

ONOR. IMĦALLEF 

IAN SPITERI BAILEY LL.M. LL.D. 

 

Illum, l-Erbgħa, 11 ta’ Ġunju, 2025 

 

Kawża Nru. 1 

Rik. Nru. 58/2024 ISB 

 

Samuele Gallo (detentur tal-passaport Taljan 

numru AA4586589); Luca Gallo (detentur tal-

passaport Taljan numru G193168); u Mirvana 

Pieri (detentriċi tal-passaport Taljan numru 

G193982) bħala sidien benefiċjarji aħħarija 

(UBO) tas-soċjeta’ Foodnology Limited (C-

54858) 

 

vs 

 

Ir-Reġistratur tal-Kumpaniji  

 

Il-Qorti, 

Rat ir-rikors tar-rikorrenti Samuele Gallo et, tat-13 ta’ Ġunju 2024, 

li permezz tiegħu huma talbu lill-Qorti sabiex:- 

i. Jerga` jdahhal l-isem tas-socjeta Foodnology Limited (C–

54858) fir-Registru tal-Kumpaniji; u  

ii. Tordna lill-istess Registratur jaghmel il-pubblikazzjonijiet kollha 

mehtiega ai termini tal-Ligi relattivament tal-inserzjoni fir- 

Registru tal-Kumpanniji,  

 

U dan wara li ppremettew: 

Illi r-rikorrenti huma s-sidien beneficjarji ahharija (UBO) tas- 

socjeta’ Foodnology Limited (C – 54858) kif jirrizulta mid-

dokument anness u mmarkat Dok. A. Infatti, kemm Dok. A u kif 

ukoll Dok. B u Dok. C annessi ma’ dan ir- rikors jispjegaw kif Claris 

Capital Limited kienet il- fiduciary shareholder ta’ G Holdings 

Limited ghan- nom ta’ Samuele Gallo (detentur tal- passaport 

Taljan numru AA4586589); Luca Gallo (detentur tal- passaport 

Taljan numru G193168); u Mirvana Pieri (detentrici tal- passaport 

Taljan numru G193982). G Holdings Limited umbaghad kienet l- 

uniku azzjonista tas- socjeta’ Foodnology Limited; 

 

Illi s-socjeta’ Foodnology Limited (C–54858) naqset milli tottempra 

ruhha mad-dispozizzjonijiet u r-rekwiziti mandatorji tal-Ligi rigward 

il-kumpanniji u prattici ohra u per konsegwenza giet` imnehhija 

minn fuq ir-Registru tal-Kumpanniji fis- sittax (16) ta’ Jannar tas-

sena elfejn erbgha u ghoxrin (2024) kif jirrizulta mill-anness 

dokument mmarkat Dokument D; 

 

Illi r-rikkorrenti li huma bbazati barra minn xtutna u saru jafu b`dan 

ricentament, hassew ruhhom aggravat bil-fatt li l-isem tas-socjeta` 

Foodnology Limited (C–54858) thassret minn fuq ir-Registru tal-

Kumpanniji.  

 

Illi r-rikorrenti huma lesti li jiehdu kull azzjoni mehtiega sabiex tigi 

regolarizzata l-pozizzjoni tal-kumpannija in kwistjoni sabiex din tigi 

riattivata; 

 

Illi hekk kif se jirrizulta waqt it-trattazzjoni ta` din il-kawza huma 

ghandhom interess li l-isem tal-imsemmija socjeta` jerga` jidhol fir- 

Registru tal-Kumpanniji sabiex l-istess kumpannija bl-assi taghha 

tkun tista` tkompli topera u tibqa` topera;  

Rat id-dokumenti ppreżentati mar-rikors (fol 3 sa fol 20); 

Rat id-digriet tagħha tal-24 ta’ Ġunju 2024 u li bih ir-rikors kien appuntat 

għas-smigħ għall-udjenza tat-23 ta’ Settembru 2024 fil-11:00 a.m; 

Rat illi fil-5 ta’ Awwissu 2024, ir-Reġistratur tal-Kumpaniji intimat 

ippreżenta r-risposta tiegħu (fol 25) bid-dokument hemmhekk anness, li 

permezz tagħha, huwa sostna: 

Illi l-kumpanija Foodnology Ltd (C 54858) kienet ġiet reġistrata fuq 

ir-Reġistru tal-Kumpaniji (“Reġistru”) fis- 27 ta’ Diċembru 2011; 

Illi fiż-żmien li damet fuq ir-Reġistru, il-kumpanija naqset mill-

obbligi tagħha illi tibgħat kontijiet u prospetti annwali lir-Reġistratur 

għar-reġistrazzjoni ai termini tal-Att dwar il-Kumpaniji (l-‘Att’), kif 

ukoll naqset mill-obbligi tagħha illi tibgħat l-Annual BO 

Confirmation Forms ai termini tal-Companies Act (Register of 

Beneficial Owners) Regulations. Tant hu hekk, illi l-aħħar kontijiet 

annwali li bagħtet il-kumpanija kienu dawk relatati mas-sena 2019, 

l-aħħar prospetti annwali li bagħtet lir-Reġistratur kienu dawk 

relatati mas-sena 2021 u l-aħħar Annual BO Confirmation Form li 

bagħtet il-kumpanija kienet dik relatata mas-sena 2020. Apparti 

minn hekk il-kumpanija naqset milli tissottometti Form Q wara li 

nhar id-29 ta’ Novembru 2021 ir-Reġistratur irċieva ittra mingħad 

Dr Priscilla Mifsud Parker, fejn infurmat lir-Reġistratur illi d-ditta li 

tirrappreżenta hi m’għadhiex qed toffri s-servizz tagħha li tipprovdi 

uffiċċju reġistrat lill-Kumpanija;  

Illi l-istess kumpanija naqset milli tħares id-dispożizzjonijiet tal-

artikolu 137 u 138  tal-Att minħabba li din kienet qed topera 

mingħajr diretturi, segretarju tal-kumpanija u kif ukoll mingħajr 

rappreżentanza legali u ġudizzjarja, hekk kif dawk li kellhom din il-

kariga fil-kumpanija irreżenjaw nhar it-28 ta’ Frar 2022 u qatt ma 

reġa’ ġie appuntant xi ħadd minflokhom. B’hekk minn dak iż-żmien 

sad-data tat-tħassir tagħha minn fuq ir-Reġistru, il-Kumpanija 

kienet qed topera mingħajr tmexxija effettiva;  

Illi di piu’, l-isem tal-kumpanija G Holdings Limited (C 59712), illi 

hija l-azzjonista maġġoritarja tal- Kumpanija in kwistjoni, ukoll 

jinsab imħassar minn fuq ir-Reġistru ukoll minħabba 

inadempjenza li tissottometti mar-Reġistratur id-dokumenti rikejsti 

lilha mil-liġi, kif ukoll minħabba li naqset milli tkun konformi ma on-

site inspection mir-Reġistratur, u minħabba dawn in-nuqqasijiet 

barra li spiċċat imħassra minn fuq ir-Reġistru akkumulat multi 

sosatanzjali Għaldaqstant huwa essenzjali illi l-kumpanija 

tippreżenta dan ir risposti. 

Illi fil-frattemp ir-Reġistratur bagħtet ittra biex tinforma lill-

kumpanija li kien hemm bżonn  tissottometti id-dokumenti 

neċessarji, iżda il-kumpanija qatt ma rrispondiet jew issottomettiet 

dak li kien qed jiġi rikjest lilha; 

Illi tali nuqqas kien raġuni biżżejjed sabiex l-esponent Reġistratur 

tissoponi illi il-kumpanija in kwistjoni ma kienetx qed topera jew 

tmexxi negozju ai termini tal-Artikolu 325 tal-Att dwar il-Kumpaniji; 

Illi in vista tas-suespost, ir-Reġistratur pproċediet u kitbet lill-

kumpanija sabiex tavża illi l-isem tal-kumpanija kien ser jiġi 

mħassar minn fuq ir-Reġistru kemm il-darba ma tintweriex raġuni 

sabiex dan ma jseħħx; 

Illi ir-Reġistratur bagħtet l-ewwel avviż permezz ta’ ittra lill-

kumpanija (annessi u mmarkati bħala Dok. ‘A’ l-ittri u l-

pubblikazzjonijiet kollha maħruġa mir-Reġistratur) fuq l-indirizz 

reġistrat tagħha, ‘60/2 Melita Street, Valletta, VLT 1122, Malta , 

nhar l-14 ta’ Settembru 2023; 

Illi t-tieni avviż ġie mibgħut permezz ta’ ittra oħra lill-kumpanija fuq 

l-istess indirizzi fis-16 ta’ Ottubru 2022; 

Illi f’din l-ittra il-kumpanija ġiet infurmata illi la darba kienet ilha snin 

tonqos mill-obbligi tagħha skont l-artikolu 325 tal-Att dwar Il-

Kumpaniji, f’każ li ma tweġibx l-ewwel ittra fi żmien xahar, u t-tieni 

ittra fi żmien tliet xhur, ir-Reġistratur kienet se tkompli bil-proċess 

ta’ tħassir tal-isem tal-kumpanija; 

Illi fis-16 ta’ Ottubru 2023, inħarġet pubblikazzjoni fuq Times of 

Malta fejn isem il-kumpanija kien wieħed fost oħrajn illi kien ser jiġi 

mneħħi minn fuq ir-Reġistru tal-Kumpaniji fi żmien tliet xhur, la 

darba ma jkunx hemm oġġezzjoni għal dan; 

Illi fil-frattemp ir-Reġistratur qatt ma rċeviet l-ebda tip ta’ risposta 

jew dokumenti pendenti mingħand il-kumpanija u għaldaqstant fid-

19 ta’ Jannar 2024, iġifieri ftit iktar minn tliet xhur mill-

pubblikazzjoni msemmija hawn fuq, l-esponenti ħarġet avviż fuq 

website miżmuma minnha fejn ġie avżat illi l-isem tal-kumpanija in 

kwistjoni kien ġie mħassar minn fuq ir-Reġistru; 

Illi jidher biċ-ċar illi ir-rikorrenti qatt ma kellhom nteress li timxi 

skont il-liġi dwar il-kumpaniji u infatti naqsu milli jissottomettu 

dokumenti mandatorji mar-Reġistratur għal numru twil ta’ snin 

minkejja diversi notifiki li kienu jintbagħtu lill-kumpanija. Ir-

rikorrenti njoraw ukoll il-multi illi jfakkruwhom f’tali nuqqasijiet u 

qatt ma affetwaw il-pagamenti tal-multi. Illi l-penali fuq nuqqas ta’ 

reġistrazzjoni ta’ prospetti annwali, tal-kontijiet annwali  u tal-

Annual BO Confirmation Forms jammontaw għal EUR 10,074.50 

(ammont ikkalkulat sad-data tal-preżentata tar-rikors u tali 

ammont ikun irid jiġi aġġornat sad-data li fihom jiġu sottomessi d-

dokumenti pendent kollha); 

Illi di piu’, il- pagamenti pendenti fuq reġistrazzjoni ta’ prospetti 

annwali jammontaw għal EUR 200; 

Illi r-rikors qiegħed isir fiż-żmien il-ħames snin mill-pubblikazzjoni 

tal-avviż tat-tħassir u għalhekk għadu fiż-żmien stipulat mil-liġi; 

Illi filwaqt illi r-Reġistratur tixtieq illi jekk il-kumpanija terġa titpoġġa 

fuq ir-Reġistru, tali kumpanija għandha taġġorna d-

dokumentazzjoni meħtieġa (inkluż il-prospetti annwali, l-kontijiet 

annwali u l-Annual BO Confirmation Forms) u taġġorna l-indirizz 

tal-uffiċju reġistrat tagħha f’Malta u dan ukoll sabiex jiġi 

salvagwardjat l-interess tat-terzi persuni.  Illi huwa tassew 

importanti illi s-soċjeta’ azzjonista maġġoritarja tiġi regolarizzata 

wkoll, għaliex il-kumpanija de quo ma tkunx tista’ topera jekk l-

azzjonist ma jkunx ġie regolarizzat; 

Ir-Reġistratur qiegħda umilment tissolleva illi qiegħda tħalli f’idejn 

dina l-Onorabbli Qorti u fil-provi sabiex jiġu magħrufin il-passi illi 

għandhom jittieħdu min-naħa tagħha sabiex il-pożizzjoni tal-

kumpanija in kwistjoni tiġi rattifikata; 

 

Rat illi fl-udjenza tat-23 ta’ Settembru 2024, deher l-Avukat Franco Galea 

għar-rikorrenti u dehret l-Avukat Claudette Fenech għar-Reġistratur tal-

Kumpaniji. 

Rat illi fl-udjenza tal-10 ta’ Jannar 2025, id-difensur tar-rikorrenti għarraf 

lill-Qorti li kien għad jonqos xi diffikultajiet x’jiġu sorvolati sabiex ikunu 

jistgħu jiġu riżolti l-pendenzi kollha tas-soċjeta’ de quo u f’dan ir-rigward il-

Qorti nnotat li dan kien ser ikun it-tielet differiment bl-għan li jiġu riżolti l-

pendenzi u għaldaqstant akkordat l-aħħar differiment b’dan illi jekk ma 

jiġux riżolti l-pendenzi tordna l-prosegwiment tal-każ.  

Rat illi fl-udjenza tad-9 t’April 2025, id-difensur tar-rikorrenti għarraf lill-

Qorti li kienu għaddew id-dokumenti neċessarji lir-Reġistratur intimat u 

kien jonqos biss il-penalitajiet u għalhekk il-Qorti ddiferiet il-kawża għal-

lum għall-provvediment, b’dan illi l-partijiet qablu li l-kumpanija titpoġġa 

lura fuq ir-Reġsitru biss una volta illi r-Reġistratur ikun irċieva l-ħlasijiet tal-

penalitajiet imsemmija fir-risposta tal-istess Reġistratur.  

Rat l-atti l-oħra tal-kawża. 

 

Ikkunsidrat: 

Illi jirriżulta illi din hija azzjoni mressqa mir-rikorrenti ai termini tal-Artiklu 
325(4) tal-Kap 386 tal-Liġijiet ta’ Malta, u li permezz tagħha jgħidu li 
huma s-sidien benefiċċjarji aħħarija tal-kumpanija Foodnology Limited 
(C-54858), liema kumpanija tħassret minn fuq ir-Reġistru tal-Kumpaniji fis-
16 ta’ Jannar 2024.  
 
Jispjegaw illi huma bbażati barra minn Malta u saru jafu bit-tneħħija tal-
kumpanija mir-Reġistru reċentament u ħassewhom aggravati b’dan. 
Jgħidu li għandhom interess li l-isem tal-istess kumpanija jerġa’ jidħol fir-
Reġistru sabiex l-istess kumpanija bl-assi tagħha tkun’ tista tkompli topera 
u tibqa’ topera. 
 
 
Ikkunsidrat ulterjorment:  
 
Illi l-intimat Reġistratur jgħid illi l-kumpanija msemmija kienet naqset mill-
obbligi tagħha mar-Reġistratur li tibgħat kontijiet u prospetti annwali. 
 
Illi għalhekk kellu kull raġuni valida fil-liġi biex tikkanċella l-kumpanija u 
għaddiet mill-proċeduri kollha li trid il-liġi biex sar dan. Jgħid li din il-Qorti 
għandha tara li l-posizzjoni tal-Kumpanija tiġi regolarizzatha qabel ma 
tgħaddi għar-ravvivament tal-istess. 
 
 
 
Ikkunsidrat ulterjorment:  
 
Art. 325(4) tal-KAP 386 tal-Liġijiet ta’ Malta: 

Jekk membru jew kreditur tal-kumpanija, jew xi persuna oħra li 

fil-fehma tal-Qorti jkollha interess li tħossha aggravata bil-fatt li 

l-isem tal-kumpanija jkun tħassar minn fuq ir-Reġistru bis-

saħħa ta’ dan l-artikolu, il-Qorti, fuq rikors magħmul mill-

membru jew kreditur jew minn dik il-persuna l-oħra, qabel ma 

jgħaddu ħames snin mill-pubblikazzjoni tal-avviż tat-tħassir 

provdut fis-subartikoli (2) u (3), tista’, jekk tkun sodisfatta li jkun 

xieraq li l-isem tal-kumpanija jerġa’ jidħol fir-reġistru, tordna li 

dak l-isem jerġa’ jidħol fir-reġistru, u mal-konsenja ta’ kopja 

uffiċjali tal-ordni mir-Reġistratur tal-Qrati lir-Reġistratur għar-

reġistrazzjoni, il-kumpanija għandha titqies li kompliet bl-

eżistenza tagħha daqslikieku isimha ma kienx tħassar; u l-

Qorti tista’ bl-ordni tagħha tagħti dawk id-direzzjonijiet u 

tagħmel dawk il-provvedimenti li jidhrilha xierqa biex il-

kumpanija u l-persuni l-oħra kollha jitqiegħdu fl-istess 

pożizzjoni kemm jista’ jkun viċin dik li kieku l-isem tal-

kumpanija ma jkunx tħassar. Ir-Reġistratur għandu minnufih 

jgħaddi biex jippubblika avviż fil-Gazzetta jew fuq website 

miżmuma mir-Reġistratur u f’gazzetta li toħroġ kuljum li ċ-

ċirkolazzjoni tagħha tkun għal kollox jew prinċipalment f’Malta 

u l-isem tal-kumpanija jerġa’ jidħol fir-reġistru. 

 
Il-Qorti qieset u fliet ir-rekwiżiti li hemm bżonn biex kumpanija kummerċjali 
li tneħħiet minn fuq ir-Reġistru tal-Kumpaniji terġa’ ssib postha fuqu ai 
termini tas-Sub-Artiklu appena ċitat.  
 
M’hemmx dubju illi għadhom ma għaddewx il-ħames snin minn meta l-
kumpanija Foodnology Limited ġiet ikkanċellata minn fuq ir-Reġistru. 
 
Id-dokumenti ppreżentati jitkellmu waħedhom u ma jirriżultax lanqas 
kontestazzjoni dwar il-fatti li irriżultaw.  
 
Il-Qorti però, kif tagħmel dejjem f’ċirkostanzi bħal dawn u qabel ma tgħaddi 
għall-provvediment, tqis id-disponibilità tar-rikorrenti illi jirregolarizzaw l-
affarijiet tal-kumpanija mar-Reġistratur intimat. F’dan il-każ, minkejja li r- 
rikorrenti urew id-disponibilita’ tagħhom li jirregolarizzaw l-pożizzjoni tal-
kumpanija fi stadju bikri tal-proċeduri, b’danakollu minkejja tlett differimenti 
sabiex dan isir, ir-rikorrenti baqgħu inadempjenti.  
 
Trapass ta’ perjodu ta’ ftit aktar minn sena sabiex jieħdu ħsieb 
jirregolarizzaw l-pożizzjoni tagħhom, u bil-paċenzja kollha l-Qorti 
ppermettiet dan u ħalliet il-kawża fuq il-lista tagħha, u dana minkejja t-
twissijiet ta’ din il-Qorti kif anke jirriżulta mill-verbali.  
 
Il-Qorti ma tistax ma tiddeplorax l-aġir tar-rikorrenti illi abbużaw b’dan il-
mod mill-opportunitajiet illi tagħthom l-Qorti, u li minkejja kollox, ir-rikorrenti 
baqgħu ma rregolarizzatx l-affarijiet tal-kumpanija tagħhom.  

Il-Qorti tqis ukoll illi hija ma tistax tippermetti illi tpoġġi lura fuq ir-Reġistru 
tal-Kumpaniji soċjetajiet illi ma jkunux konformi ma’ dak li trid il-liġi 
minnhom, u liema mankanzi jkunu wasslu biex ir-Reġistratur tal-Kumpaniji 
jieħu l-proċeduri legali kollha opportuni li jwasslu għal 
kanċellament/tneħħija ta’ isem ta’ kumpanija. Jekk ma tagħmilx hekk, il- 
Qorti tkun qegħda biss, bla raġuni, timmina funzjoni importanti illi r 
Reġistratur għandu, ċioe’, illi jara illi kemm jista’ jkun jinżamm Reġistru 
nadif b’kumpaniji illi jkunu compliant u mmexxija b’osservanza tal-liġi. 
 

Ikkunsidat Ulterjorment:  

Illi fil-kaz odjern, ir-Reġistratur bagħat l-ewwel avviż lir-rikorrent f’Mejju 

2022, u minn qari tagħha jirriżulta illi l-kumpanija ġja kienet ilha moruża fl 

obbligi tagħha għall-aktar minn sena. Minkejja avviżi oħra skont il-liġi, ir-

rikorrenti jirriżulta illi baqgħu inadempjenti, sakemm ir-Reġistratur intimat 

ma kellux alternattiva oħra għajr illi bl-applikazzjoni tal-provvedimenti tal-

liġi, jgħaddi biex jikkanċella l-kumpanija de quo minn fuq ir-Reġistru fis-6 

ta’ Ottubru 2022.  

Il-Qorti tqis illi sentejn wara, f’Ġunju 2024, ir-rikorrenti ressqu l-odjern 

rikors li permezz tiegħu ddikjaraw illi għandhom interess illi l-kumpanija 

titpoġġa lura fir-Reġistru. Iddikjaraw ukoll f’dak l-istadju illi huma kienu lesti 

li jieħdu kull azzjoni meħtieġa sabiex tiġi regolarizzata l-posizzjoni tal-

kumpannija in kwistjoni biex din tiġi riattivata. 

Mir-risposta tar-Reġistratur intimat tal-5 ta’ Awwissu 2024, kien jirriżulta 

ċar illi r-rikorrenti mhux biss naqsu milli jippreżentaw dokumenti b’obbligu 

statutorju, iżda ukoll naqsu li jħallsu l-ammont dovut lill-istess Reġistratur 

kemm f’penali u kif ukoll drittijiet ta’ reġistrazzjoni, kif ukoll naqsu milli 

jgħaddu l-informazzjoni dwar is-sidien benefiċjarji tal-kumpanija.  

Jirriżulta illi ngħataw tlett differimenti sabiex ikunu regolarizzati l-pendenzi 

kollha tal-kumpanija de quo, u fis-seduta tad-9 ta’ April 2025, ir-rikorrenti 

għarrfu lill-Qorti li kienu għaddew id-dokumenti neċessarji lir-Reġistratur 

intimat iżda kien baqa’ l-ħlas tal-penali.  

Iżda, il-partijiet f’dan il-każ, qablu li l-kumpanija titpoġġa lura fuq ir-

Reġsitru biss una volta illi r-Reġistratur ikun irċieva l-ħlasijiet tal-

penalitajiet u multi msemmija fir-risposta tal-istess Reġistratur.  

 
Bi qbil bejn id-difensuri tal-partijiet għalhekk, il-Qorti ġiet mistiedna tgħaddi 
għall-provvediment. 
 



Rik. Nru. 58/2024 ISB 

 

Paġna 9 minn 9 

 

GĦALDAQSTANT, fid-dawl tal-provvedimenti tal-KAP 386 hawn fuq ċitati 

u fid-dawl ta’ dak hawn fuq ikkunsidrat, ukoll fid-dawl ta’ dak verbalizzat 

mid-difensuri tal-partijiet, il-Qorti jidhrilha huwa xieraq illi tilqa’ t-talbiet tar-

rikorrenti u dana billi: 

1. Fl-ewwel lok, tordna lir-Reġistratur tal-Kumpaniji sabiex, ai termini tal-

Artiklu 325(4) tal-KAP 386 tal-Liġijiet ta’ Malta, fi żmien ħmistax-il jum 

minn meta jiġu mħallsa mir-rikorrenti l-penalitajiet u l-multi kif 

msemmi fir-risposta tar-Reġistratur intimat, jerġa’ jdaħħal l-isem ta’ 

Foodnology Limited (C 54858) fuq ir-Reġistru tal-Kumpaniji, biex 

b’hekk titqies illi kompliet bl-eżistenza tagħha daqs li kieku isimha ma 

kienx tħassar minn fuq ir-Reġistru.  

Il-Qorti qed tagħmilha ċara illi sakemm isir dan, għal finijiet u effetti 

kollha legali jibqa’ jitqies illi l-kumpanija Foodnology Limited (C 

54858) hija mneħħija minn fuq ir-Reġistru b’effett mis-16 ta’ Jannar 

2024. 

 

2. Fit-tieni lok tordna lir-Reġistratur tal-Kumpaniji sabiex, meta u jekk ikun 

il-każ, iwettaq dawk il-pubblikazzjonijiet kollha meħtieġa ai termini tal-

liġi relattiva għal tali inserzjoni mill-ġdid tal-kumpanija msemmija fir-

Reġistru tal-Kumpaniji. 

 

3. Fit-tielet lok, tordna, li la darba r-Reġistratur tal-Kumpaniji jkun 

sodisfatt illi l-penalitajiet u multi kollha tħallsu kif fuq msemmi,  l-

isem ta’ Foodnology Limited (C 54858) jitpoġġa lura fuq tali Reġistru 

tal-Kumpaniji. 

 

4. Fir-raba’ lok, tordna illi l-ispejjeż ta’ din il-proċedura u kif ukoll kwalsiasi 

spejjeż illi jista’ jinkorri r-Reġistratur intimat sabiex jirrestitwixxi isem il-

kumpanija Foodnology Limited (C 54858) fuq ir-Reġistru tal-

Kumpaniji jkunu a karigu tar-rikorrenti. 

 

 

 

Ian Spiteri Bailey    Amanda Cassar 
Onor. Imħallef     Deputat Reġistratur 


